
Annotatsiya. Maqolada bojxona nazorati xizmatini yuridik va jismoniy shaxslarga 

taqdim qilishning me’yoriy-huquqiy asoslari haqida ochib berilgan Bundan tashqari 

bojxona nazorati xizmatini tashkil qilishdagi Bojxona Kodeksining o’rni va unda bojxona 

nazoratini amalga oshirish masalalalari yoritilgan.  

Kalit so’zlar: bojxona xizmati, bojxona  xizmati nazorati, Bojxona Kodeksi, bojxona 

organlari,bojxona nazorati shakllari, bojxona nazorati zonalari 

 

Bojxona xizmati bojxona organlarida amalga oshiriladigan davlat xizmatining tarkibiy 

qismi. Bojxona xizmati organlari O„zbekiston Respublikasining yagona bojxona 

siyosatini amalga oshirish va iqtisodiy manfaatlarini himoya qilish maqsadida tuziladi. 

O„zbekiston Respublikasi Davlat bojxona qo„mitasi, Qo„mitaning Qoraqalpog„iston 

Respublikasi, viloyatlar, Toshkent shahri bo„yicha boshqarmalari, bojxona komplekslari 

va bojxona postlari bojxona organlaridir.   

Bojxona organlari qonun hujjatlariga muvofiq o„z faoliyatini davlat hokimiyati 

mahalliy organlaridan mustaqil tarzda amalga oshiradilar.  Bojxona organlarining 

xodimlariga bojxona organlarida shtat lavozimini egallab turgan yoki bojxona organlari 

kadrlarida turgan maxsus unvon berilgan shaxslar kiradi.   

O„zbekiston Respublikasining «Davlat bojxona xizmati to„g„risidagi» 472-I-sonli  

Qonuni 1997 yil 29 avgustda  qabul qilingan bo„lib, 2017 yilda yangi tahrirda qabul 

qilindi. Ushbu Qonun davlat bojxona xizmati organlari faoliyatining huquqiy asoslarini 

belgilab beradi.  Bojxona organlari O„zbekiston Respublikasining yagona bojxona 

siyosatini amalga oshirish va iqtisodiy manfaatlarini himoya qilish maqsadida tuziladi.   

Qonuniylik, oshkoralik, shaffoflik, jismoniy va yuridik shaxslarning huquqlari, 

erkinliklari va qonuniy manfaatlariga rioya qilishni bojxona faoliyatining asosiy 

tamoyillari etib belgilangan. Shuningdek, bojxona organlari xodimlari o„z xizmatiga 

kirishayotganda mazmuni qonun bilan belgilangan qasamyodni qabul qilishadi. 

Mamlakatimizda  faoliyat yuritayotgan  O„zbekiston Repsublikasi Davlat Bojxona 

Qo„mitasi 1997 yil 8 iyuldagi O„zbekiston Respublikasi Prezidentining   «O„zbekiston 

Respublikasi Davlat bojxona qo„mitasini tashkil qilish to„g„risida» PF-1815-sonli 

Farmoniga asosan tashkil etilgan.  

Bojxona nazoratini asosini tashkil qiluvchi Bojxona Kodeksi mamlakatimizda 1997 yil 

26 dekabrda    qabul qilingan va 18 yil mobaynida unga 16 marta qo„shimcha va 

o„zgartirishlar kiritilgan. Shularni inobatga olgan holda 2016 yiln 20 yanvarda 

«O„zbekiston Respublikasining Bojxona kodeksini tasdiqlash to„g„risida»gi  

O„RQ-400-sonli qonun bilan yangi tahrirda qabul qilindi va  21 apreldan amaliyotga 

kiritildi. Amaldagi Bojxona kodeksining IV bo„limi “Bojxona nazorati” deb nomlanadi 

va  unda bojxona nazoratini amalga oshirish masalalalari yoritilgan.    

Bojxona nazorati bojxona organlari tomonidan yuklar, transport vositalari, valyutalar 

va valyuta boyliklarining olib kirilishi, olib chiqilishi yoki olib o„tilishi tartibini 

boshqaruvchi qonunlar va qoidalarga yuridik va jismoniy shaxslarning rioya etishiga 

qaratilgan nazoratdir. Bojxona nazorati  qonun hujjatlari va xalqaro shartnomalariga rioya 

etilishini ta‟minlash uchun bojxona organlari tomonidan amalga oshiriladigan, shu 

jumladan xavfni boshqarish tizimi qo„llanilgan holda amalga oshiriladigan chora-

tadbirlar majmuidan iboratdir. Bojxona chegarasidan olib o„tiladigan tovarlar va transport 

vositalari ustidan bojxona nazoratini ta‟minlash uchun bojxona organlari xodimlari 

tomonidan o„tkaziladigan bojxona operatsiyalari majmui bojxona rasmiylashtiruvi 

hisoblanadi.  

Bojxona nazorati va bojxona rasmiylashtiruvi amalga oshirilayotganda bojxona 

organlari hamda ularning mansabdor shaxslari qonun hujjatlarida nazarda tutilmagan 

taqiqlar va cheklovlarni belgilashga haqli emas.  

O„zbekiston Respublikasining bojxona chegarasi orqali olib o„tiladigan hamda shartli 

chiqarib yuborilgan tovarlar va transport vositalari bojxona nazoratidan o„tkazilishi 

lozim.  

Bojxona nazorati zonalari bojxona chegaralari bo„ylab, bojxona rasmiylashtiruvi 

joylarida, bojxona organlari joylashgan yerlarda va bojxona organlari tomonidan 

belgilanadigan boshqa joylarda tuziladi.  

Bojxona nazorati zonalarida ishlab chiqarish, tijorat faoliyatini va boshqa faoliyatni 

amalga oshirishga, shuningdek ularning chegaralari orqali transport vositalari, tovarlar va 

shaxslarni olib o„tishga bojxona organlarining ruxsati bilan va nazorati ostida yo„l 

qo„yiladi.  

Bojxona organlari erkin bojxona zonalari va erkin omborlarda turgan tovarlar ustidan 

qonun hujjatlarida belgilangan tartibda bojxona nazoratini amalga oshirishga haqlidir.  

1-rasm. Bojxona nazoratining boshlanishi va tugallanishi 

